
Dy wełt ej andyśt gywiöda
Yhy hjy śtyma
Zy piśpyn ferśidnikjys
Mȧ fyśt y dam gypiśper rym
Derwȧjł fyngt’ȧ ny dos, wo’ȧ wje weła
Gük mȧ wiöe ȧzu nönd gywast





5
Yh śtej uf
S’hac wekt zih uf
Yh as ufȧ mügja
S’hac kłopt hater
S’mü dy ödyn myt fryśum błüt 

[wejwułn
Yhy gej rym
S’hac kłopt nö hater
Yhy śoü o
S’hac kłopt fryłik
Yhy śtȧjg yn cug
S’hac wjyd śłyfrik
Yhy zec mih
S’hac kłopt ȧn kłopt
Yh ȧdśłöf

Der Drecyty Jener 
Cwe Toüzyt Niöenca



6 Der Drecyty...
S’hac wjyd ȧmałik
Yhy nyk
S’hac rüt
Yh wek mih uf
S’hac kłopt wejder zu, wi’s gykłopt 

[hot
Yh bygȧn ym andyn hac
Mȧj hac łȧhułt
Yhy ga ȧ śtyk papjyr
Mȧj hac wjyd łiht
Yhy gej weter
Mȧj hac błȧjt byłiöeht
Byn frȧjnda zycwer dyśkürjyn
Mȧj hac kuzt myt mer myt
Za’h ufs kamela
Yh bygrȧjf’s ny



7Der Drecyty...
Yh śłöf
Yh wek mih uf
Har wekt zih ny uf
Har łȧjgt
Zȧj hac wjet zih
Mȧj hac wjet zih
S’hac fu dam łand wjet zih
Oły hiöera
S’kuzt P****cz
Zȧj hac błȧjt śtejn
Mȧj hac błȧjt śtejn
S’hac fu dam łand błȧjt śtejn
Har ej gyśtiörwa fjyr yns
Mȧj hac ej gyśtiörwa fjyr dos łand
Dos łand ej gyśtiörwa fjyr mȧj hac

I
Dy Menćłikjy 

höfnan





13Ȧ BiwŁa
Uf dy wełt zo kuma
Ȧ kyndła
Ȧ biwła
Derwȧjł ej kuma ȧ mȧkja
Dy ełdyn zȧjn fruł
Zej wan’s ufcin
Uf ȧ güty tohter

Uf dy wełt zo kuma
Wejder ȧ kyndła
Ȧ biwła
Zej wan’s ufcin uf ȧn kłopa
Derwȧjł ej kuma ȧ mȧkja
S’ej oü güt
Zej wan’s łön zih łjyn



14 Ȧ BiwŁa
Uf dy wełt zo kuma
Nö ȧ kyndła
Ȧ biwła
Derwȧjł
Ej kuma ȧ mȧkja
Mȧ djef ufnama, wo der Götyhjer gyt

Uf dy wełt zo kuma
Ȧ biwła
Ȧ biwła
Ȧ kliner büw
Ȧ kliner kłop
Wo’ȧ wyt ȧmöł zȧjn grus

Derwȧjł ej kuma ȧ mȧkja
Wejder ȧ mȧkja



15Ȧ BiwŁa
Dy müter grȧjnt
Der kłop ej bejz
Gük dos zej ny ej śyłik
Ȧńi dos, wo gybün wiöe
Ȧńi dy hybama

Nö piöer jür
Ej kuma ȧ büw
Oły wün fruł
Zej hon’ȧ uf ȧ würikja kłopa ufgycün
Derwȧjł wysa zy ny
Uf wo dy wełt ej kuma
Uf wo zej zȧjn gykuma
Uf wo har wyt kuma
Ȧn diöh wos wyt’ȧ diöhgejn müsa

S’ej kuma uf yns ȧ gyłyk
Do der Göty-Hjer höt gyśökt ȧn 

[büwa
Der foter höt’ȧ y dy hej gyhöwa
Har ej gybün ym Ustermöntag
Ȧzu bycȧhułt’ȧ, do’ȧ zȧj zun ej
Döht ȧmöł ȧ müter y ȧr klina śtot
Har wühs śejn y dy hej
Ȧ wiöe grus ȧn śtiöek
Der foter łjyt’ȧ, wi cy ława
Dy müter wi cy bata
Har höt zih ferwejwa
Hot hefa kyndyn
Oły zu grus ȧn śtecik
Wi har

Ȧ büw ej Ȧ gyŁyk
fum hymuŁ



18 Ȧ büw...
Ok dy bow
Ȧbysła dyr
Oder har wiöe wihtikjer

S’ej kuma uf yns ȧ gyłyk
Do der Göty-Hjer höt gyśökt ȧn 

[büwa
Der foter höt’ȧ y dy hej gyhöwa
Har ej gybün yn Fyngsta
Ȧzu bycȧhułt’ȧ, do’ȧ zȧj zun ej
Döht ȧmöł ȧ müter y ȧr klina śtot
Har wühs śejn y dy hej
Ȧn’ȧ łjyt zih güt
Der foter śökt’ȧ y dy śiln
Dy müter maht’um c’asa ȧn zy 

[wüś’um



19Ȧ büw...
Do’ȧ zih kon łjyn
Nöht wiöd’ȧ prezydent
Ȧn dy ełdyn wün nö hater śtułc
Fu jym zun

S’ej kuma uf yns ȧ gyłyk
Do der Göty-Hjer höt gyśökt ȧn 

[büwa
Der foter höt’ȧ y dy hej gyhöwa
Har ej gybün yn Fyngsta
Ȧzu bycȧhułt’ȧ, do’ȧ zȧj zun ej
Döht ȧmöł ȧ müter y ȧr klina śtot
Der büw höt hefa gybata
Wos maht dy müter fruł
Ym foter wiöe śun’s cywejder
Oder wi’ȧ ging ufȧ fiöen



20 Ȧ büw...
Ȧn ȧ gruser prałat ej gybłejn
Wiöe der foter śtułc
Wi oły ymsrod

S’ej kuma uf yns ȧ gyłyk
Do der Göty-Hjer höt gyśökt ȧn 

[büwa
Der foter höt’ȧ y dy hej gyhöwa
Har ej gybün yn Fyngsta
Ȧzu bycȧhułt’ȧ, do’ȧ zȧj zun ej
Döht ȧmöł ȧ müter y ȧr klina śtot
Oder der büw wühs ny zjyr
Har kuzt ny
Har zung nok
Ȧn brumt
Ȧn’ȧ wułd ny ata



21Ȧ büw...
Endłik śökta z’ȧ 
Cyr fryndśoft wȧjt
Cyn zyta gyśwystyn, wo zy hota kȧ 

[kyndyn

S’ej kuma uf yns ȧ kynd
Wer hon ny gan öbaht
Wer döhta, do y dan jün
Djef’ȧ ny ufpasa
Har ej gybün ȧmöł ym mjeca
Dy müter łjyt’ȧ ufroüma mytum 

[fłȧkla
Der foter łjyt’ȧ ata myter gȧsuł
Dy baba łjyt’ȧ śtarwa mytum bȧjśpil
S’wiöe ȧmöł ȧ familyj
Zy ławta y ȧr klina śtot



22 Ȧ büw...
Zy hota fynf zyn
Der jyśty hot gytrunka ȧn dy bow 

[gyśłiöen
Der ander höt dy konstytucyj byrüt
Der dryty gynus kyndyn
Ȧ fjyda śökta zy yn niöenhoüz
Ȧ der fynfty müst zȧjn ȧłȧn
Śtułc wün zy jok fu drȧj
Fu dan jyśta
Ȧn miöehysmöł fu dam fjyda
Wen zy fönum fercyłta
Do’ȧ yn wȧjta łendyn śtüdjyt
Der łecty höt dy ełdyn ymganga
Di zȧjn gyśtiörwa
Ȧn bocȧm end trüga zy ym hac
Dy busyt uf dan łecta



23Ȧ büw...
Do’ȧ zu unferkuma ej
Do zy łiwer wjyn hon
Wejder dan fjyda
Oba giöe kȧn
Oba do’ȧ dy kośjerka erłydikt
Zu wi dos ny myt ȧm ny gywułta 

[kynd
Zih hot gyhot

S’biwła kom uf dy wełt, ojej
Dy hybama’s huh hełt, oju
Der foter wyt zih frȧjn, ojej
Giełd hefa mü’ȧ łȧjn, oju

Tiöefa müswy’ś gryht
Dy babka ołdy śpryht
War wyt’s ju gejn tiöefa?
Der pot ej byzöfa

Nymt’ȧ dy hybama
Bȧdy wan zy łoma
Bocȧr kjyh, ȧn dy pot?
Ej di bow mej wat?

S’biwŁa kom
uf dy weŁt



26 S’biwŁa kom...
Yr kjyh hon zy gytoüft
Der foter weter zoüft
Wȧł’ȧ endłik höt ȧn zun
Wifuł ȧ gywun

Ȧ kund zih frȧjyn hałt
Bo s’biwła wiöd ju kołd
Troürik wiöd dy bow
Do’s kyndła ny ławt

Do wejder trunk der kłop
Byrysa höt dy łap
Cyr bow müst’ȧ śun gejn
Cȧjt łis’ȧ ny fergejn



27S’biwŁa kom...
Dy bow wejder troürik
Der boüh wejder koüłik
Gyfotyn ȧn hybama
Y dy hyt wejder koma

S’biwła kom uf dy wełt, ojej
Hybama ejs śun hełt, oju
Der foter nymt ȧ fłoś, ojej
Ȧ pöst’s łiw y dy koś, oju

Ym wunder ej der fiöer
Fu wu ȧ śejny wiöer
Hon zyty öemy łoüt
Fylȧjht y Win gykoüft?



28 S’biwŁa kom...
Gytoüft ej śun dos kynd
Wȧggygłyhja ej dy zynd
Yn krȧćum gejt der pot
Har ej ȧ fester kłop

Byzöfa oły bałd
Ȧ zun gytoüft höt hałt
Ȧn kymt’ȧ ju yn ham
Ȧ hynkt wi wje’ȧ łom

Dy babka ej bym bet
Cügyłön ejn ju ny het
Har śtyst zy oder wȧg
Cyrysa höt dy fłȧk



29S’biwŁa kom...
Dy babka fełt ju ym
S’gyzyht gybłejn ej śłym
Ejn höt oder kȧ strah
Har nymt zih śun cyr bow

Dy bow wejder troürik
Der boüh wejder koüłik
S’kyndła wyt kuma bałd
S’biwła zo dos zȧjn hałt

Dy hybama by jyr
Bywyśt cyśwycty śtjyn
Dy pot byr müter ej
Bo hater tüt’s’er wej



30 S’biwŁa kom...
Dy wejwa gejn ny wȧg
Ferbłita wȧjsy fłȧk
Dy hybama ym błüt:
Dö ej yhta ny güt

Byr müter ej dy pot
Byzöfa ej jyr kłop
Zej wan ju tiöefa bałd
S’zo zȧjn ȧ büwła hałt

Wi s’kyndła kuma ej
Gyśrejn hon zy fur wej
Dy hybama ym błüt
Mümy, s’kyndła ej tut!



31S’biwŁa kom...
Dy müter fełt yn śłöf
Der foter zih ju łöwt
Fjyn trynkjerȧjkolegja
Ho’h cwe fada cyn egja

Derwȧjł kymt ju ȧ śrȧk
Fur ganca bowaśtȧk
Rift’s foter, ku yn ham!
Gyśihta zȧjn gyśan

Der foter yn ham śtȧjgt
Dy bow ufum brat łȧjgt
Gywośa, ogycün
Ȧzu wi wen’s wje rün



32 S’biwŁa kom...
O bowy, śtej ju uf
Wu ej der ander büw
Ȧ zit wȧjs, ony błüt
Zȧj ander biwła tut

Gytoüft gük s’kyndła wjyd
Fur hybama yr hyt
Der wjyt hywt cy grasjyn
Bo dy fiöen ȧzu łjyn

Do s’kyndła wi ej tut
Gytoüft ny ȧzu güt
Kymt nöhta ny yn hymuł
S’ej wat zöfuł wi drymuł



33S’biwŁa kom...
Der foter weter zuf
Ȧzu do zoüwer śtiörw
Zöfuł maht menćłikkȧjt
Wen oüsziht höt zy wȧjt

Der zun mȧjner ej ȧdkłoüfa
Yhy ho kȧn zun fu hoüt o
Har zułd zȧjn ȧ fotyś böta
Derwȧjł höt’ȧ mih ferröta
Har zułd ynzer ere śtyma
Derwȧjł łyt’ȧ zy fylyma

Oüz ȧ kynd wiöe’ȧ zu atsum
Yhy łöwt’ȧ śtȧjd, do bocum
Trafa fu ȧm nökwyś mȧkja
Diöft’ȧ ny hoün myt kȧn fłȧkja
Nöhta zoh’ȧ ju zȧj łöda
Ej’ȧ gryht andyśt gywiöda

Der felüny zun



36 Der felüny zun
Yhy ziöet’um, do cyn zyta
Öema łoüt gykłoüt zih höt’ȧ
Zo’ȧ ufhjyn myt dar dułyt
Benk yr kjyh zȧjn mȧkja fuły
S’gyt ju rȧjhjy familyja
Djef’ȧ ny tün mer di weja

Derwȧjł wułd’ȧ mih ny hühja
Bałd gyfłöga zȧjn dy śtiöhja
Yh ging cün’ȧ ony łaha
Go’h ju giełd ufs potratmaha
Ejm ziöet yh, do’ȧ zo enda
Ynzer familyj cy śenda



37Der felüny zun
Wi dy zah wiöd’um ju wysłik
Do zȧj mȧkja wjyd ny jyśłik
Wułd’ȧ mih mejer ny kena
Zih fu ynzer wjytśoft trena
Dret yh, wen gryht ny ufhjyt’ȧ
Har höt zih uf mejh fergryfa

Do der Göt wyt fjyr dos śtröfa
Wułd yh ziöen, ok gryht ȧdkłüf’ȧ
Nöhta ej’ȧ ju ferśwunda
Nimyd höt’ȧ ny gyfunda
Byter bycołt’ȧ zȧj dułyt
Wȧs yh do’ȧ ny ej fruł yt





39Der felüny foter
Ȧmöł wiöe’h ȧ klinys kyndła
Kant mȧj hac ȧńi ȧ zyndła
Wiöe’h y mem foter gyhüźum
Wiöe har fjyr mejh ȧzu tüźum
Łjyt’ȧ mih jyśty śryt maha
Myt gybat ȧn mytum łaha

Ȧmöł łjyt yh s’mȧkja kena
Fu wyłum wułd zih ny trena
Hac mȧjs hüw ȧzu cy śmaca
Idy wȧjł, wi’h kund’s ny haca
Idy cȧjt wułd yh cübrengja
Wje’h mih ony ejs ufhengja



40 Der felüny foter
Derwȧjł ziöet y yns mȧj foter
Łang zih łiwa ju ny water
Müst dos öemy band byenda
Mȧj gyłyhter zu ny śenda

II
S’Menćłikjy 

Ława





45Der FreśŁyndwüm
S’wiöe ȧmöł ȧ łyndwüm, ȧ gruser
Grod wi wiöe ȧ wynter gruser
Zos’ȧ jok y ȧr jam
Diöt wiöe’ȧ mej wi dyham

Diöt höt’ȧ zih ganc gybȧjct
Ȧna śun zugiöe gyśpȧjzt
Wułd’ȧ zih fu diöt ny rjyn
Fuł ȧjgybȧjct hot’ȧ s’gyhjyn

Wułd’ȧ ju diöt hefa iba
Ȧ grus fłȧś tot’ȧ ju łiwa
Wułd’ȧ ju nö gryser wada
Do zih fjeta fönum hada



46 Der FreśŁyndwüm
Höt’ȧ diöt ołys gyhöwa
Oły tota’ȧ nö łöwa
Do’ȧ ej zu grus gywiöda
Do’ȧ ufśtejn gryht dy łöda

Ander fihjyn wułd’ȧ śiöeha
Wi’ȧ jok ofüng cy śniöeha
Müsta zy oły ȧdkłoüfa
Ys jyśty besty łöh łoüfa

Et ej’ȧ zu grus gywahsa
Dy hinyn fünga cy kaksa
Ȧ har nymt zih ȧn wył prigln
Myta henda, myta fłygln



47Der FreśŁyndwüm
Derwȧjł ej’ȧ ju cy grus
Gük’ȧ dy gancy tjyr śtus
Roüsgejn kund’ȧ ju ny gryhta
Wos wa’h maha, eta śpryht’ȧ

Śłyt’ȧ uf dy wand ju fest
Ȧdkłoüfa fur jam dy gest
S’ej ju fjyr zy mej kȧ płoc
Oły śpjyn ju bałd zȧj hac

Wi’ȧ uf dy wand zu jat
Gyrüt zih s’gybjyg ju hot
Ȧna cyzomagyfoła
Ej gybłejn ȧ śtȧn, ȧ śmala



48 Der FreśŁyndwüm
S’hüłf kȧ bruma ȧn kȧ friza
Łejgja łis s’ława ȧ riza
Wu wułd gryser wi Göt wada
Ȧn hita dy götyshada

Derwȧjł ej der rȧn gykuma
Śtyłnik wiöd ju s’wespazuma
Śtyłnik wiöda oły riza
Wo zih śtiöek yn łoüta wyza

Ejwer oła grusa wöga
Wȧz zih et ȧ rȧnaböga
Wo oüz signȧl fum łiwa
Ej ju y dy hej gyhöwa



49Der FreśŁyndwüm
Ny traht jüh yms błüt, ny traht jüh 

[yms fłȧś
Ny traht jüh ym grusys kürȧź
Oły wawer zȧjn ju ȧnik
Wen wer łejgja undum gyśtȧńik

51Dy MenćŁikjy
Trauma

Fu dam śrȧjwa dy gyśȧjta fiöen
Hjen, döktyn, profesiöen
Wo dy kłopa yr ecnikja cȧjt 

[ejwerława
Do’s’ȧ dy kłopafigür mej ny ej awa

Fur ganca wełt kymt der kłopakryzys
Do zy cy śwah zȧjn y zer fizys
Dos’ȧ der biöet ny wył wahsa
Do zy dy fisałöda waksa

Do zy zih fiöerwik kłȧda
Do zy gejn yn hada
Do zy nist ny kyna
Pöćja zȧjn zy hyna



52 Dy MenćŁikjy...
Ziöen ju dy gyśȧjta bisküpa
Do dy kłopa zȧjn zyty düpa
Do zy zih endyn zuła
Ȧzu höt śun ny ȧner gybuła

Zy myhta zȧjn wi öksa
Śtiöek, ȧn fyfik owi föksa
Djefa zy zih fergrȧjfa wi tjyhter wuf
Do ider ȧ cȧnkner köła ufhüw

Biöet zuła zy hon bocȧr ad
Oder öbaht uf zyty gat
Do zy ny zȧjn Araba
Fjyr wyła śrekja yns dy baba



53Dy MenćŁikjy...
Ym RM konsty hühja
Fu wu kyndyn brengja śtiöhja
Der fiöer wyt der erklera
Wosfer bowa zȧjn kiöelera

Wi mȧ zo zȧjn ehter kłop
Gük kȧner nist oüsgypriöebjyt hot
Ȧ fun zyta, wo ander kłopa hon gan
Ziöen zy, do zy zȧjn łom

Ȧ ehter kłop mü oü zȧjn fest
Wi yr krefterȧj dy gest
Kroft mü ider hon wi ływa
Mü ȧn cȧnkner łȧjht ufhywa



54 Dy MenćŁikjy...
Diöt wan ander kłopa śwȧsa
Ȧn nö śwjerer ȧjza hȧsa
Nama gryhta y dy henda
Do’s’ȧm cybrȧhja dy łenda

Zu ej oder wełt gyboüyt
Do ȧ bow zo zȧjn gyhoüyt
Ȧ der kłop zo zȧjn ju śtecik
Ȧn wȧnn kilo hundyt dresik

Do zy zih kyna bywjen
Fjyr wos, kon mȧ gryhta fren
S’gyt ju mej kȧ wyłdy fihjyn
Fu dam wje ȧ fad ju wihjyn



55Dy MenćŁikjy...
Fjyr dam ehta kłopatrauma
Wo mȧ ȧzu hełt dy doüma
Ȧna gyt ju hefa giełd
Do zy endłik ejwergejt

Derwȧjł wjyn di ganca kłopa
Hjen, biweła ȧn kłyśćoka
Głyklik wada, wi zy zȧjn
Wen mȧ myta ny wje gyhȧjn

Ok’ȧ eht byrezum ziöen
Zułter ȧmöł uf oüh głiöen
Ȧn ny łön dy andyn kuza
Wo jyr ȧmöł hot felöza



56 Dy MenćŁikjy...
Zȧjt ju yta ony wejt
Myt oüh zoüwer füt cyfrejd
Djefter jüh mej ȧni zügja
Fu dan gyśwoca ferfłügja

Diöh dos wat jyr głyklik błȧjn
Jyr ȧn di, wo ben’üh zȧjn
 



57
Dy jugyt
Dy jugyt höt kȧ tugyt
Mȧ djef ołys maha
Mȧ djef ejweron gejn
Bo mȧ ej jung
Dy ołda kuma
Di müsa zih cöwa
Bo dy junga zȧjn
Yt yr maht
Dy junga kłopa
Zȧjn ju ȧzu śtiöek
Kȧner djef’ȧ ȧtkȧnśtejn
Ȧ śtyk fłȧś fjyr ida
Ȧ akys
Ȧ śoüfuł
Ȧ bȧjł

Dy Jugyt



58 Dy Jugyt
Ȧ śwat
Zej wan bȧjsa
Śłön
Haka
Hoün
Ȧn cyrȧjsa
Dy ołdy wełt
Ȧ nöht, wen zy wan foł wada
Błȧjn zy nö ȧbysła jung
Wȧł zy dy ad feliza
Fu undyn fisa
Ȧn zy błȧjn łejgja
Uf inda
Do kuma noüy
Kymt dy jugyt
Wu höt kȧ tugyt 



59Dy Jugyt
Ȧn s’gejt ołys 
Fum ofang o





61Kolegja
Kolegja, kolegja
Zy śwyca cyzoma bym egja
Cyzoma zȧjn zy ȧjgykȧmȧt
Cyzoma ejwertrynkja zy jyn łȧd

Kamröta, kamröta
Fur at ȧn śpejł zȧjn zy böta
Cyzoma uf dy grüw gingja
Cyzoma bym brantwȧjn zyngja

Kłyśćoka, kłyśćoka
Cyzoma wan zy ju droka
Fu dam, wo zy oboüta
Ȧ wo ferzöfa fjyr jyn gytroüta



62 Kolegja
Büwa, büwa
Głyzyn y dy hej gyhöwa
Trynkwer, wi‘s mün ny wje zȧjn
Bo zyst het kuma der grȧjn

Cyzoma, cyzoma
Ider cym tyta śnełt
Wȧł zy s’gyśyk ny fuzoma cyprełt

Frȧjnda, frȧjnda
Hon ym krig oüsgyśtanda
Ȧn dos zejłgyśwjyr
Wan zy łyndyn myt bjyr



63Kolegja
Śwygjela, śwygjela
Cyzoma fȧjyn yt weła
Ynzyn oüsgydöhta hȧltag
Byr boü fur hyt, bym mȧlta

Bridela, bridela
Gyśökt wi śoünwistela
Zȧjwer yta cyzoma
Nist wyt yns ny bygroma

Gyśpona, gyśpona
Dy bowa hiöera dyhama
Ȧn jyr kumer wan
Oüsśtejn müsa ȧłȧn





65

III
Der Menćłikjy 

Śand





69Der MenćŁikjy Gang
Wi gejsty rym?
Wi śtełsty dy śryt?
Owi ȧ müm?

Wi hon zy dih gymaht?
Myt ȧm wȧha?
Do dy dih ny konst rjyn
Owi ȧ kłop?

Wos mahsty zu?
Ferwȧjwst dih ny?
Owi ȧ batłer?

Wi kuzty ju?
Śamsty dih ny?
Owi ȧ miöed?



70 Der MenćŁikjy Gang
Wos mahsty yt?
Ziöe ny, do grȧjnst?
Owi ȧ kynd?

Ȧn yta wos?
Hengsty dih uf?
Wi ȧ hözaśȧjser?

Yta bej’h tut
Dü zułst dih śama
Mȧj ełdyn zȧjn hözaśȧjsyn
Ȧ yhy bej frȧj
Wi der rȧn
Ufer zun
Mȧ kon fu dam łaha, wi dy kłopa 

[grenn



71MenćŁikjy
wosertropa

Mȧ ziöet, zej zȧjn ju byśtymt biwłik
Byśnudyt
Byłȧn
Bypiśt, ny bygrynn
By ȧm gywynłikja kłopa, hjen, büwa, 
kłyski, wonst
Djefa kȧ wosertropa ny gyzan wada
Zyst wjyd’ȧ oüsgyśpinct

Fylȧjht do’ȧ ej ȧ bisküp
Fiöer, mynih
Do wjyd’ȧ gyłöwt
Wosfer ȧ güt ȧn hȧklik hac’ȧ höt
Oba, wi’ȧ dy łoüt bykjyca
Myt jyn wosertropa



72 MenćŁikjy...
Wen ȧ büw grȧjnt, do’s’um kjyc ej 

[gypasjyt
Ej’ȧ jum zoüwer śyłik
Diöh zȧj dułyt
Wen ȧ knȧht grȧjnt, do’s’um kjyc ej 

[gypasjyt
Ej’ȧ jum zoüwer śyłik
Diöh zȧj unrȧjfikkȧjt ȧn unrȧnikkȧjt
Wen ȧ kłop ziöet, do’s’um kjyc ej 
gypasjyt, Wi’ȧ wiöe ȧ knȧht
Ej’ȧ jum zoüwer śyłik
Diöh zȧj łoügjelikkȧjt, do’ȧ’s ejer ny 
hot gyziöet, wi’s cȧjtłik wiöe
Wen ȧ ołder dźjada ziöet, do’s’um 
kjyc ej gypasjyt, wi’ȧ wiöe ȧ büw



73MenćŁikjy...
Ej’ȧ jum zoüwer śyłik
Diöh zȧj ołder kuzt’ȧ śun menteliś

Derwȧjł ym bisküp, ym fiöen, ym 
[prałat

Ej dy grysty kjyc gypasjyt
Bo uf ejn śpryngja oły
Har kon zih ny wjen
Ejn kyna zy ny derryta
Fylȧjht ej’ȧ śun gyśtiörwa
Ȧ fun tuta djef’ȧ śłȧht ny kuza?
Fylȧjht ej’ȧ diöh dos gyśtiörwa?
Fylȧjht zȧjn dos dy büwa fu Dȧncik 
ȧn San Domingo śyłik?



74 MenćŁikjy...
Y Fadaküf, wiöe ȧzu śejn
Dy bowa śtrykta śnjyn
Zugiöe śnürmȧjtkja
Ȧn ȧzu mił wiöe’s
Ym Drȧjdiöf
Der prezydent kom
Ȧn zy zunga kolanda
Myta lutyn cyzoma

Ȧn dö uf ȧmöł, ziöet ȧner
Wo ej ynzyś, oder fremd
Zugiöe, wo’ȧ kȧn foter ny höt
Do ejm dy kjyc gyśan wiöe
Gük’ȧ ej ȧ komunist
Tiöe’ȧ nö zuwos ziöen



75MenćŁikjy...
Güt do der bisküp dos oüsłet
Do dy ełdyn dos śyłik zȧjn
Ȧn dy kyndyn zoüwer
Bo zyst het imyd nö gydöht
Do der fiöer kon yhta śyłik zȧjn

Derwȧjł höt zih mȧj mȧnan 
derwejwułt
Wi wing zȧjn dy menćłikja woser-
tropa wat
Jok „yh ho’s gan” ufum facebook

77Sparta
Ławt ȧmöł ȧ gruser Kyng
Dy Spartann hon’ȧ gyrimt
Zȧj śtym höt ym łand gyśtjymt
Y ider śtot uf idum rynk

Grus ȧn kreftik wiöe zȧj maht
Oüga śiöef wi hinłaniöel
Oły hiłd’ȧ fjyr ȧ ciöel
Oły hota fönum strah

Gük zjyr grus wiöe dy an hojer
Zos’ȧ ȧłȧn ufum śymuł
Der Kyng fu Sparta wiöe yr trojer
Heta zy jum cügynȧgt ȧ hymuł
Fu zen dinyn henda ojer
Bo’ȧ zit ȧ ganca drymuł





79
Wa’h mih ny ferwȧjwa
Ȧn kȧn kontrakt śrȧjwa
Błȧj ȧ ołdys knȧhtła
Ȧ war wył, to łaht’ȧ

Wa’h ju kyna tyta
Ȧn rymfiöen gyryta
Wył yh błȧjn ȧ kala
Rȧjsa cejpercȧla

Troü ej ȧ fundament
Ȧn fum frȧjyn ȧment
Wa’h mih ju ny kymyn
Ok byzihja krymyn

Wa’h mih ny 
ferwȦjwa



80



81
Y mer naht ej ju gykuma, der kłop, 
der hȧlikjy
Oüshiöera müst di nadgriöeda, mȧj 
gyśjyk troürikjy
Ej gykuma mjyr fum fremda, łiöeht’ȧ 
giöe ym gułda
Wyt’ȧ yns ju śejn prydikja, wi wer 
ȧmöł wułda

Har ej kuma ganc śtylüśik, ȧmöł cün 
mer nynder
Yhy wöst ny cy mejh engl, cy mejh 
trof ȧ śynder
Śoüt’ȧ uf mih, myt zen oüga, höt’ȧ 
mih diöhśosa
Gryhta zȧjn mȧj zügja kuma, woser 
ej gyfłosa

Der HȦlikjy



82 Der HȦlikjy
Wi’ȧ kom ju gryht nön Wȧjnaht, 
wiöe ju ogyfjetikt
Yhy maht ju bestys asa, ołys wiöe zu 
öetik
Har höt myt gyśmak gygasa, höt’ȧ 
zih gynuma
Ȧn zȧj śwynda ej gybłejn, y mem 
hacła ȧ śruma

Yhy wułd’ȧ füt ny łoka, ejm ej dos 
ferböta
Yhy śwȧg, ging yh cyn mȧkja, giöe 
zih nist ny röta
Endłik kund yh ny oüshałda, ho’h’ȧ 
ȧjgyłoda
Yh gydöht, s’ej ju nist śłȧhtys, 
s’maht nimanda śoda



83Der HȦlikjy
Oder wi’ȧ ej wȧgganga, müst yh fu 
dam bȧjhta
Do’h dos kon mej ny bydoüyn, wi 
jok s’öwyts śłȧjht’ȧ
Har höt my’ś ferłön ju kyna, höt’ȧ’s 
ny wułd maha
Diöh dos mü’h ju yta ława, yn fjyr 
heł fejł straha
Yhy wiöd gröp, yhy ziöet’um, yh ho 
dos ny weła
Har nom mejh śneł cyr kośjerka, 
mahtźe ȧ engjeła



84 Der HȦlikjy
Nöhta ging’ȧ uf dy łȧter, kund’ȧ śun 
prydikja
Ok ny śtymtźe uf dy łynkja, bo water 
zyndikja
Yhy grȧn ȧn yhy piśpyt, bo’h kund 
mej ny śwȧjgja
Yhy wułd ju zih orȧjsa, uf dy łȧter 
śtȧjgja

Dü, hȧlikjer, dü, ywikjer, bysty mer 
dos śyłik
Do dy zaha zȧjn gyśan, wo yns ny 
wiöda wyłik
Dü konst kuza, dü konst kekja, dü 
konst andry śtröfa
Do zy fłüha, do zy śüstyn, do zy zȧjn 
byzöfa



85Der HȦlikjy
Dü konst ju dos ołys maha, błȧjsty 
inda hȧlik
Ȧn fu dam, wo wiöe ym rȧja, wȧs 
nok der śtȧnȧlik
Yhy wa’s fum roza rȧjsa, wȧ’h’s ys 
kroüc nȧjśteła
Diöt, wu łȧjgt ym kiła adła, mȧj hȧlik 
engjeła

89

IV
Dy Menćłikjy 

Naht



90
DY WȦJSY KRÜFT



91S’Fürwüt
Yr wȧjsa krüft, ufum wȧjsa kjyhüf
Łȧjgt mȧj gruser frȧjnd
Ny łang ej’ȧ byśtot
Wehst ejwum ȧ wȧjd
Di ej ju ganc błynd

Jyśter zunga dö dy mȧkja
Kom ȧ gruser łoütcug
Oły brȧta fłȧkja
Ȧn zy hiłda błimła
Y zen kołda henda



92 S’Fürwüt
S’kom ȧ gruser rȧn
Maht ufum śtȧn foły śtrimła
Dy błytyn füła uf’ȧn
Ferwȧlkta dy błimła
Dy łecty höfnan ej wȧg



93
Güt ej dar menć, wo diöt łȧjgt yr ad
Gyłyklik di, wu’ȧ ej gybün, di śtot
Do zy höt ȧn zyta riöedok roüsgan 

[fu zejh zoüwer
Wo wer yta ym ejn uf dar śteł ju 

[troüwer
Gük’ȧ łȧjt ym fremda łand
Fremdy łoüt regjyt zȧj hand
Ȧ ziöet dy würyt, śłüg zih myta fremda
Fremdy akyn byata zȧj henda

Ynzyś ej’ȧ jynt gybłejn
Diöh dos śoüt’ȧ yns zu śejn
Gük wer śun fönum ny wysa
Wos wjyn maha et zȧj fisa

S’Laudatio



94 S’Laudatio
Op zy wjyn ju cyrykkuma
Hühja ynzyś wespazuma
Op zy wjyn nö weter jiöen
Zih y wȧjty wełt nö śtren

Har ej ynzer menć gywast
Ynzer ad trüg’ȧ ȧ łost
Hot’ȧ’s byśtenik ym hiöet
Gük kȧner’s ny hot gyziöet

Gyśtiörwa ej’ȧ zu gyłik
Nimand wiöe y dam ny wyłik
Har höt zih ju ny gywjet
Ok ym tutnöca gygłiöet



95



96 S’Comploratio
Zȧj tif grop śtejt yns füt undyn fisa
Wer gydenkja, wi zy dy trön foła łisa
Ȧ wułd ny zȧjn nöm tut gyert
Ȧ wułd, do’ȧ yn gydanka ny jert

Har wułd, do wer ȧzu weterława
Ȧn do hyndyn kumyn, zügja, ej yns 

[awa
Oder wjyr śtejn ym woser boca knija
Tejda wün dy grysta weja

S’woser fum rȧn ȧn fu ynzyn öegla
Nist byłiöeht yns zu wi s’kynd ȧ 

[biöegla
Nist kon yns fu dar naht ufhywa
Wer kyna jok śtȧjd grenn ȧn łöwa



97S’Comploratio
Wen’s yns ȧjkymt, do’ȧ ej ym łöh
Wełwer yns ymkyca nö hater ys tüh
Wełwer fönum mej ny roüsküka
Śpjywer yns wi ȧ fergasa nasthöka

S’woser troüft uf wȧjsy śtȧn
S’gyśyk fu ynzer wełt wyt zih yt 

[wȧnn
Wer hon felün ynzer śala
Yns błȧ nö zem tut fum kroft jok 

[s’śmala

Ny grȧjnt ejwer mjyr, ok ejwer oüh
Ziöet’ȧ nö yns ym łecta łoüf
Wer müsa’s ufnama fernynftik
Uf dos, wo wyt kuma kynftik



98 S’Comploratio



99S’Consolatio
Dy wełt mü ju weter toüyn
Mȧ mü nojy zaha boüyn
Mȧ mü łjyn zih wetergejn
Gük’s śun hater hot gyśenn





101Elzaser PöŁa
S’wönn ju y Elzas
Hefa ürPöła
Wo Frankrȧjh ju bykjen weła
Francejzyn müsa
Zih ny fertüśa 
Ok uf dy Araba preła

Zej zȧjn ju śwahłik
Kyna ny śisa
Dy Pöła fercyła wica
Do dy Francejzyn
Łiwer ȧdkłoüfa
Owi ȧtkȧn islam łoüfa



102 Elzaser PöŁa
Djef’ȧ zȧjn menćłik
Djef’ȧ fejł iba
Fyfik wi hićja ȧn löba
Ȧ zej wi bowa
Oba wi rowa
Wo ym strah fjyn fjywyt fłigja

Wjyr zȧjn ju mahtik
Ejwerśłön ida
Oły wan yr hełjoüh zida
Wjyr zȧjn ju rityn
Yn grusa śymułn
Wawer ju bałd gejn yn hymuł



103Elzaser PöŁa
Bo ju ym hymuł
Ejwyn gywylkja
Wan uf yns hiöera dy Pylkja
Wer wan diöt krigja
Prȧjz fjyr ofjera
Śłön fun ućekińjera 

S’gejn ju ym miöek rym
Pönyśy mȧkja
Gük’s kałd ej, hon zy wing fłȧkja
Zatźe uf kłopa
Zyty p**ała
Ganc andyśt wi ynzer wjara



104 Elzaser PöŁa
Dy ynzer büwa
Zȧjn ju śtiöek, kreftik
Ȧna giöe ȧzu gyśeftik
Kombinjyn kyna
Hesa ȧn hyna
Do zy gynüg giełd ferdinn’ȧ

Wos kyna zyty
Śmolüśy fisła?
Wos kon ȧ kłop, ony nysła?
Wos kon’ȧ hyłfa?
Wos kon’ȧ röta?
Kon’ȧ zejh zoüwer byhita?



105Elzaser PöŁa
Bo zyty kłopa
Wer hon ny djefa
Bo hower ynzyn ȧ hefa
Bo di rürhyzła
Ȧn dyny knija
Śtekja yn błȧhruta śüja

Derwȧjł fergrȧjft zih
Ȧ islamist
Fjy dy wür ȧ terroryst
Nymt’ȧ gywer roüs
Dy bowa deroüs
Zihja undyn kłopa nysła



106 Elzaser PöŁa
Derwȧjł zȧjn kłopa
Wo zöfuł ibta
Wo zy di klȧnyn oüsföpta
Wȧjt fu dar śreknis
Łang śun ȧdnysułt
Myta hiöeta koł wi śysuł

Śtejn et dy bowa
Wos zo’ȧ maha
Oły ju hon grusy straha
Dar wyt yns oły
Yta derśisa
Wen, wawer ȧni ny wysa



107Elzaser PöŁa
Uf ȧmöł zan zy
Yn hözarüla
Dos ej byśtymt ny kȧ Pöła
Höt zih fergryfa
Ȧ zej ȧdkłüfa
Hynder tjyr, diöt kon’ȧ pöha

Har ej ferśwunda
Roüsgejn śun kunda
Zan, uf jyn kürȧźa riter
S’hiöet ej diöhśosa
Błüt ej gyfłosa
Hjyt mȧ ju bowagyćöter



108 Elzaser PöŁa
Dy döktyn köma
Yn śpytuł nöma
Łȧjgt’ȧ diöt ganc ony ława
Ziöet der prezydent
Ȧn der rezydent 
Har maht dos diöh Pöłagława

Śrȧjwa dy Pöła
Do mȧ wyt zuła
Ejm ȧ medal gan ufs grejwła
Zuł’ȧ ju fönum
Yn bihła śrȧjwa
Zȧj gława zo ju bykłȧjwa



109Elzaser PöŁa
Zo’ȧ fu Ustrzyk
Bocȧr Jastȧrnja
Zo’ȧ śtüdjyn fur kaparnja
Wu łȧjgt der Pöła
Ȧn oły zuła
Śeca’ȧ wi śłaht fu Warna

Ȧtkȧn y oła
Ej ju roüskuma
Do’ȧ hot kȧn śaduł koła
Do’ȧ łiwt oły
Bowa ȧn kłopa
Ym łiwsta dy łecta hota



110 Elzaser PöŁa
Wi dos dy Pöła
Zułda derwiöera
Müsta zȧj kürȧż byśjera
Djefwer fergasa
Bo djefwer kłopa
Wo hefa gyibt ju hota

Zyty łynkiśy
Nybohatera
Zo nama füt dy kiöelera
Ȧ fu dam kłyski
Zułwer fergasa
Ok miöehysmöł fönum śpasa



111Elzaser PöŁa
Dy oś cywüfa
Uf groz dos griny
Wi wȧsakjenła yn hinyn
Hac mȧj fur busyt
Ȧn łȧd giöe wymułt
Ej ju zȧj zejł śun ym hymuł?

S’ej ny cym cwȧjwułn
Ziöet ju der Frana
Ok ferbesyn śun bałd wan’ȧ
Dy besta Pöła
Ruty bisküpa
Wo ym grus „J”  łȧkja düpa





113Jamer hyndum Barto
Gyłik ej’ȧ mer ferśwunda
Zu ryś ys’s kuma
Zöfuł maha wjyr füt kunda
Ho’h ny gynuma
Eta medytjyn ju müs yh
Ȧn ynȧncik tut den büs yh
Myta śiöefa fröga

Nymer wa’h śun ny cühühja
Y dem fercyła
Uf dejh wün mȧj zina głühja
Wo zy zu śtyła
Fur busyt ȧn strah gywylkja
Wo mahta ym mejh dy Pylkja
Wo yns śłymp cüzöha



114 Jamer hyndum...
Uf wos hetwer ju derganga
Wen wer frȧj heta
Fütgyłön dy wȧjła banga
Güty derśpiöeta
Zoüwer wiöe’h zu błynd gywiöda
Uf dȧj gyśȧjta gyryda
Wo mer ufhüłd s’asa
Strah hot yh dy mȧnung ȧjgja
Ziöen ju fjyn fremda
Fjyr dos ho’h gykłoüt dos śwȧjgja
Do zy ny śenda
Zuwizu hon cy gyśunda
Ok dos band cwyśa ufbunda
Łoüta unferdanklih



115Jamer hyndum...
Do wer yns śun mej ny tröfa
Tüt mer bang hojer
Derfjyr tüt mih s’nahts ju śtröfa
Ołptroümgyhojer
Ufgyfüt het yh mih andyśt 
Do het yh yhta rü ołdyśt
Et mü yhy bisa

Wu dy byst dos wȧ ju nimyd
Zu fjym zjyr zisa
Zuł bym gyłysta cimyt
Ufhałda s’fłisa
S’gejt ȧnöh ym duła śaduł
Fun gydanka würer coduł
S’gancy ława hengja





117Dy Drowa
S’kom ym fjycyner jür Kȧzer
Har nom yns büwa füt
Har nom oły śynsta büwa
Ȧn łis jyr derbiöema łöwa
Fjyr ynzyn Hjen, fjyr ynzer łand
Wo zy’s ny hon gykant

Koma miöehja mej ny cyryk
Ȧ miöehja köma łom
Di wo koma, to ej dos śejn
Dy łecta zȧjn yr wełt gybłejn
Diöh fremda Hjen, fjys fremdy łand
Wo s’nojy giöe ny kant



118 Dy Drowa
S’kom ym noünȧndresikjer jür
Der Pöła myter śtȧk
Ȧ nom ȧ tal fu dan kłopa
Wu pönyś ny gykuzt hota
Zej wan kuma ju bałd cyryk
Bo Pöłn toüyt ywik

Köma nymiöehja śun yn ham
Ferwundyt ȧna łom
Fjyr Pöłn plȧjzjyt, ȧ et müsta
Zy underśrȧjwa Volkslista
Byłȧner hjer der Dolek füt
Gyrȧhyt höt zy füt



119Dy Drowa
Der doüćy Wehrmacht ej kuma
Hywa kanün s’bruma
Et büwa gydyłdik wi śyf
Müsa ferłön s’Wymysoü łiw
Fjys „Foterland“ ȧn fjys „Hȧjmȧt“
Wada uf tut gyłȧt

Derśosa ej hjer byłȧner
Cyrykkuma kȧner
Cy yns zȧjn kuma dy Rüsa
Yn fürśpon di, wo błyn, müsa
Fjys ferłönan, wo ej yt dö
Andyśt zy ziöen ny łö



120 Dy Drowa
Cyrykkuma zȧjn dy kłopa
Wo s’Faterland hota
Fjyn fremda łoüta ny gywjer
Dy hełwt föna y Rüsland hjet
Ej ufum śnej łejgja gybłejn
Gyfrün yn grysta wejn

Łang zȧjn zy cy yns ny gywast
Hon zy ȧ nojy łost
Et müsa brykja ufboüyn
Ym zuntag, wen bowa hoüyn
Jyr hiöeta ȧn gejn y dy kjyh
Cyzoma myter śnjyh



121Dy Drowa
Dy kłopa hon zy ufgykłoüt
Zej wan ny kuma hoüt
Fun bowa fłȧkja zej rysa
Ȧn s’błüt rotropa zy łisa
Dy kłopa uf Üral gyjiöet
Dy bow höt ȧ nakyt hiöet

Gük kłop mȧjner ej śun dyham
Ej’ȧ  kuma ju ganc łom
Ȧn wi wer’ȧ wośa weła
S’zȧjn kuma wejder dy Pöła
Zy nöma’ȧn ȧn derśłüga’n
Yt łȧjgt’ȧ śtȧjf dyham



122 Dy Drowa
Jyr bowa ȧna dy kłopa
Wo wułd büwa hota
Traht’üh łiwer ym dy mȧkja
Kiöeft hefa tojery fłȧkja
Bo büw dyham, ej ungyłyk
Gryht nymt’ȧ füt der krig 



123
Zih ȧtkȧn bejza cy śteła
Djef’ȧ zȧjn ȧ hjeter kłop
Śtȧnhjet
Pȧhświöec
Hałcśtiöek
Fihtagrus
Ȧhjabrȧt
Ȧn nȧtjyrłik hengstływik

Zih ȧtkȧn bejza cy śteła
Djef’ȧ hon maht
Djef’ȧ hon kroft
Gröwy śtym
Festy foüst
Śtiöekja füs
Śiöefy oüga

Hjety MenćŁikkȦjt



124 Hjety MenćŁikkȦjt
Śpycikjy cyyn
Ȧn ȧ fłȧśkejmbok
Wo’ȧ zy kon ȧjbȧjsa

Zih ȧtkȧn bejza cy śteła
Djef’ȧ zih tün ośpejła
Wo’ȧ ny ej

Derwȧjł ny di grusa hon busyt 
derśłön
Ny der Olorin, ok ȧ Hobbit
Ny der Golijȧt, ok der Dawid
Ny der Wulfryk, ok zȧj śtüdant
Ny dy Ołergyłiöety, ok der 
Byśnudyty
Ny der R.



125Hjety MenćŁikkȦjt
Diöh dos ej ynzer höfnan ym Ł.
Wo’ȧ J. fum trön y dy trön wyt 
wȧgśtusa

129

V
Fiöerwikjy 

Menćłikkȧjt





131Yr templ
Yr templ fun pönyśa kyngja
Wu dy łoüt śtȧjd “ave” zyngja
Kymt kȧm ełter ȧ śtatür
Ym würa gułd ȧn purpür

Dar śtȧjgt ufȧ prydikśtül
Dy oüsśusłoüt ferbesyn dy kamzöłn
Bo yta kuzt der grusy hjer
Zy weła ju gan dy gancy er

Har hełt zȧj zynd tif ym hac
Tif ej dy wund, tif ej der śmac
Har rȧjst dos fłȧś ȧn cyfłekt
Fur zynd ej zȧj zejł byłet



132 Yr templ
Do höt der bisküp strah
Ȧ mü jynt obrengja di mejstłah
Ȧ fyngt ju o, zy oüscyśpȧjn
Do zy ny zo y ejm ynwik błȧjn

Bo di höt zih zöfuł ȧjgykłoüt
Do’ȧ wje cypłoca bałd
Gafer kymt’um roüs fum moüł
Yr hand hełt’ȧ kjytakoüł

Dy oüsśusłoüt, wo zy diöt śtejn
Bygromt kȧ gafer ȧńi kȧ wej
Zy nama uf di bytery joüh
Wu kymt ju roüs fum bisküpmoüł



133Yr templ
Fynkln ju dy pastorałn
Śoła yn ekja dy horałn
Krenkja oły łoüt dy gyfta
Di der bisküp et grod śtyft’ȧ

Dy gejft diöhnest dy ganca had
S’wjyd dynkłer wi yr tifsta naht
Wȧł’s wiöem ej, błȧjt dy gejft cyfłosa
Wi’s okült, fyngt’z hac cy byfosa

Nöm oküla wjyd’z hjet wi śtȧn
Wi s’brut ogydjert ym brutran
Buct uf zy s’wiöemy łiwa
Di tün wi der azbest śtiwa



134 Yr templ
Der śtoüb wyt nojy haca śtenkja
Oü di, wo zy gydenkja
Jyr güty, łiwy gyśpona
Di diöh arcybisküp łoma

Dy gejft ejwernymt oły śyhta
Dos zȧjn troürikjy gyśihta
Fur ürołda templ fu Pöłn
Wjyd eta fum łyndwüm ȧ höł

Dy templ wjyd profȧnjyt
Diöh dos ołys, wo gyśjyt
Hejngybröht ej śun der Miöek
Wo gük krank, błȧjt’ȧ śtiöek



135Yr templ
Ȧ rȧnȧböga ejwer dam śtekt
Yr mytułsta, myt götyśer ek
Wi y ider kjyh y dam gyśmak
Gyboüt śun łang myt gruser śtȧk

Fur heja śoüt der Hjer trüwenik
Bykjen zuła zih dy śyf byśtenik
Oder war’ȧs, op dos gyśjyt
Wen zy wan hon ȧn bejza kjyt





137DȦncikjer bridyn
Trynk, trynk, brüdela trynk
H’ferłö der hoüt idy zynd
Trynk, trynk, mȧj H., ho!
Zu wen’s kȧ mün ny wje gan

Wen dy wyłst ju hon hefa giełd
Müst reklamjyn dih yr wełt
Yhy wył fu dam ȧ procent
Cy men 14 toüzyt rent

Yh, mȧj L. ho ȧ gyśeft
Dos ony dih oü güt łjeft
Wen dy wjest mih oü reklamjyn
Cügrȧjfa duły łoüt wjyn



138 DȦncikjer bridyn
O mȧj H., wo dy jok wyłst
Do dy’ok mȧj ere bypryłst
Wen yh gybit yn duła łoüt
Wan zy gyhühja mer hoüt

O mȧj L. wył yh böstan
Oły wo zy hon dyham
Bowa, kłopa, oły katöłn
Wo jyn ym hac łȧjgt dos Pöłn

O mȧj H., gej mer ȧ fłoś
Wył yh zy nama cyr koś
Wen wjyr zy śun oüstrynkja wan
Tifer ȧn wiöem wjyd dy band



139DȦncikjer bridyn
Jungy büwa śoün y jyn cü
Tjyśa ny ziöen mej kȧ wür
Fu dam ołum mü’ȧ śwȧjgja
Zyst wje’ȧ yr heł łȧjda

* * *
 Dy zynda zȧjn ȧmöł roüskuma 
uf dy wełt. Ȧner łȧjgt byśtot y zem 
sȧnktuȧrum. Ufa wenda höt’ȧ öebro-
za, wu’ȧ ondehtik knit ȧn bat. Zu wi 
ejn dy kyndyn ondehtik hon byknit ȧn 
gybata. Der ander ławt ȧn regjyt zȧj 
füwerik. Ejm dinn dy junga ynȧncik. 
Har ej ejweron byfüt ȧn byert. Ym ejn 
wjyd’s gytraht.
 Zu ej dos ława. Do dy gyrȧhtikkȧjt 

wjyd gyhiöert wi der Mesijas fun Jüda. 
Ȧn zy kymt ny cy dan, wo zy gyłejda 
hota.

143Der Angmar 
y GruspöŁn

Wi der Angmar füł
Nöma zy zȧj łȧjb
Ȧn ołys wo’ȧ hot
Ȧn zy byśtota’ȧ
Wȧjt fur kjyh
Wȧjt fum kateder
Wen nimand ny zoh
Wen nimand ny kroh
Trüga z’ȧ roüs
Byfüta’ȧ ym
Cwe möł
Ȧn wȧjt, wu nimand ny zoh
Bygrüwa z’ȧn



144 Der Angmar...
Y hundyt jün
Wan zy’ȧ fynda
Ym kateder 
Ȧn zih wundyn
Do’ȧ fun tuta wiöe ufgyśtanda
Ȧn di gancy śtrek nejwerganga

Y Dominikan, y San Domingo
Gyt’s ȧ śejny promenad
Dy łoüt gejn s’öwyts śpacjyn
Fjyr dos śpacjyn krigja zy giełd
Oba śteł
Oba nist
Oba strah
Oba gyfłüh
Oba śłyg

Ȧner
Wo dos ołys go
Krigt dos ufs end 
Cyryk
Bo war zyt mytum gyfłüh
Dar wyt myt dunerwater ann

Wakanc y Dominikan



146Wakanc y Dominikan
Oü wen dy giöeroln wan triöen 
Ȧ łydikjy trön
Ufa kjyhüf
Wu’ȧ ni ny wyt zȧjn byśtot

Ny ȧmöł gyt’s gyśihta
Ȧn dyśkürjyn
Fu dam, op’ȧ zo błȧjn
Oba oüstrata

Ȧna ziöen: oły zȧjn śłȧht
Dy ander: di hon gyjert
Dy dryta: s’gyt hefa güty
Dy fjyda ȧn dy śtȧksta: jyr fergrȧjft 
zih uf dy müter!

Ȧn y dar dyskusyj
Kekja di yr ryt ȧn purpür
Dos łecty
Ȧ ym hacta di

Dy gysakrjyta 
hözaśȦjsyn



148 Dy gysakrjyta...
Wo ym mȧsta triöen
Ym gywysa

Ȧn śyłik zȧjn ny jok di, wo zy ȧzu 
[grasjyn, 

Gük zy ym hac grusy śułd ȧn busyt 
[triöen

Ny jok di, wo zy zih ȧzu fergrȧjfa
Ȧńi ny jok di, wo fertriöen ȧn 

[ferśwȧjgja 
Dy busyt ȧn kjyc fun klinüćikja.

Śyłik zȧjn di kjyta
Wo zy zȧjn gyśȧjt
Ȧn zy mȧlda zih ny
Zy śwȧjgja ȧn śoün cü



149Dy gysakrjyta...
Wi ȧdkłjeft fur Kjyh s’ława
Wi feleśt zih s’fojer
Wi wo ȧmöł wingjer łoüt kuma
Ȧn bata
Ȧn głiöen

Zy fjeta zih ym dy śtełn
Zy weła hon rü
Zy weła zȧjn fryś
Ȧn jyr rü ȧn gyzunda
Wjyd tojer bycołt
Ok ny fu jyn
Ȧńi ny fu yns
Ok fu dan klina kyndyn
Wo fur kjyh wiöda gynosa
Fun troürikja łoüt



150 Dy gysakrjyta...
Wo gytylgt fur kjyh, hon zy’ȧ s’ława 

[gynuma
Ȧn jyr nöndy
Wo zy diöh dos zȧjn runderkuma
Dos ołys zȧjn di hözaśȧjsyn śyłik
Di jyr bridyn ny śenda
Wen zy yn andyn kjyc maha

Zej wan ȧmöł dos ołys
Obisa müsa
Wen’s uf jer wełt
Dy gyrȧhtikkȧjt gyt

Dö oder uf dar wełt
Hon zy kȧ kjyc
Dy kjyc hon dy klinsta



151Dy gysakrjyta...
Wi wjyr
Ȧn ynzer nökwyn
Yr wełt.





153ObrozŁa ufer tjyr
Dy mynihja hon y Krök
Ȧ gyboüd, wo śtejt ju füt
Ganc nawam Rynk

Ȧ kłop höt faryn
Śtüdanta wi ȧ śtym
Łoüfa cüner zynt

Obrozła zȧjn gyhanga
Dy łoüta hon gyranga
Cyśtrekta zih dy röga

S’güty höt ferśpejłt
Felün yr bejza bełk
Ferśtryhja rȧnaböga



154 ObrozŁa ufer tjyr
Dy bisküpa gejn
Myta hefa fiöen
Wen jyr śyfła głiöen
Ander tüt dos wej

VI
Medycin uf dy 

menćłikkȧjt





159Klinaferzomlung
Kumtźe oły mȧjna śyfła; duły, kługy, 
grusy, kliny
Di wo śrȧjwa śejny bihła; 
wymysiöeryś, jüdyś, pönyś
Bo gykuma zȧjn dy cȧjta; wen fum 
dystans ju zjyr wȧjta
Fu dar cȧjt ferfłügan łanga; mü wos 
noüys zih ofanga

Kłopa zułda bywjen bowa; śtiöek ju 
ata ufum adła
Fu jyr at gybłejn ok śowa; maht hon 
zy wi śwahys fadła
Zułda zy zy underśtyca; oü ym fröst 
ȧn grusa hyca
Groüzłikjy ȧn wyłdy fihjyn; zułda zy 



160 Klinaferzomlung
gryhta rośtühjyn

Wu ej s’gancy ere föna, wen gyfełt 
füt wada bżyma?
Fyrym zyty kłopa łisa, do zy fihjyn zu 
oüsśisa?
Wen dy łöft, wo wjyr yduma; ȧn fun 
byn dos śejny bruma
Wyt uf ywik ju ferśwynda; fyrym tüt 
kȧner ny śenda?

Wu zȧjn fotyn ȧna dźjada; wen dy 
fiöen kyndyn ȧjłoda
Ȧn zy nöhta śtył gynisa; cytyn 
klinüćikjy fisa
Wu zȧjn di mahtikja krefta; wen dy 



161Klinaferzomlung
bejza fiöergyśefta
Kliny menćeła bytrafa; nöhta un-
gyryht tün łaha?

War bywjet fur wełt dy mȧkja; wo 
gytriöen hon kłopafłȧkja
Bo gybün wiöda zy andyśt; do 
ferśtanda höt nimand, zyst
Heta zy gytriöen ju rykla; zu müsta 
zy śtyk cy śtykla
Y idum fremda fercyła; fyrym haca 
jyr zu pryła

Wu zȧjn oły güty kala; wen ȧ kynd 
wył hon ȧ bala
Zej gan giełd roüs uf dułyta; śtot myt 



162 Klinaferzomlung
kyndyn błȧjn yn hyta
Bowa hon zy ufa zȧjta; piśpyn zy yn 
śtytyn wȧjta
Do zy giełd roüsgan, hürkala; yn 
kyndyn łön zy ok s’śmala

Wi wełter bowa byśica; wen der tüt 
zy śtȧjd bykjyca
Trynkjyn, ziöefyn ȧna śłöjyn; bowa-
haca tegłik büjyn
Kyna nok gyśȧjt jok kuza; toüwuł 
wada śtȧjd gyłuza
Zan zy zy by łoüter fremda; gük zy 
zoüwer zȧjn dy menda

Wełyś, cünik ȧn ungyłnik; zyca zy yr 



163Klinaferzomlung
kjyh zu śtyłnik
Nöht dyham wan zy okoha; bowa 
wo gydyłdik koha
Wu ej dos, wo hot ferhȧsa?; hefa mi 
ȧn hefa śwȧsa
Do jyr zȧjt ju dos gyśtȧnik; uf wyłum 
dy wełt śtejt ȧnik

S’kołdy bod wyt oüh ju hiöera; wen 
jyr wat endłik derwiöera
Wosfer hon gymaht ju bejzy; di wo 
eta grod dö śtejn zy
Gybata hon wi hȧlikja; derwȧjł mulk-
ja zy dy śtryhja
Wo zy krigta fu jyn mütyn; wo zy 
hon cȧm end gyfütyt



164 Klinaferzomlung

Zu dy wełt wiöd ny gyśofa; do 
ekstragyśjyk zo trafa
Bowa, ny ok grod dy kłopa; fjy dy 
jyśta wosertropa
End zo’s zȧjn myt zytum ława; diöh 
dos ys’s nimanda awa
Füt zo zȧjn myt zyta lümpa; wo di 
ungunst ȧn has pumpa

Zuła bowa fanga regjyn; łön yr zȧjt 
dy nistnycikja
Wen zih ȧner wyt nö śjegjyn; gryhta 
zȧj ryd ofjetikja
Wu wiöesty, wi zy grasjyta; wu 
wiöesty, wi zy gwołcȧta



165Klinaferzomlung
Wu, wen dy bowa byrüta; wün gyc-
wunga cyn potrȧta?

Wifuł bowa zȧjn gyśtiörwa; wifuł 
kyndyn zȧjn fertiörwa
Wifuł łejgja zy ym adła; bo ȧ kłop 
wułd regjyn hadła
Wułd, do oły zȧjn wi hala; 
menćłikkȧjt zo’ȧ ny fała
Zuła zy hon grusy krefta: ȧn nö grys-
ery gyśefta

End myt zytum kłopapłoüdyn; 
zułwer menćłikkȧjt byśłoüdyn?
Dos tün łang śun feministkja; ozan 
hon zy by kȧn kłyskja



166 Klinaferzomlung
Wȧg myt oła yhta-kȧjta; śłoüdwy’ś uf 
planeta wȧjta
Ławwer zu wi yns gyśofa; höt der 
Göt fun miła afa

Kekja wan ju, jen dy grusa; myt zem 
fłȧś ȧn hiöeta błusa
Ny ȧmöł zy śun grasjyta; undercunda 
zy dy hyta
Hjyt uf endłik śun cy preła; łö dy 
łoüt zȧjn wi zy weła
Wen der tut ej der ny awa; łö gükja 
dy andyn ława

der wyła rök ufa grysta hȧltag
s’drymła ufa zuntag
s’ymertihła fjy dy drüżka
ȧ rök fjy dy ełder bow, myta brȧta 
śtrima
ȧ rök uf Fyngsta
s’śynsty drymła

ruz
pomerȧńć
gołabyter ćekülod
groz
hymuł
fȧjg

błüt

Der Epilog



168 Der Epilog
śtiöekjy züht
śwȧher züht
noüner
möntag
błüttrynstikjy fłek

opuł
bȧńja
citrön
ogürki
bjer
kroüt

Rut
Ȧn
Nawet



169Der Epilog
Ȧńi
Błöwy
Ödyn
Gryna
Ȧj

